
Терроризм-зидди дину фарҳанг

Недоступен ни однин перевод.

Имрӯзҳо яке аз масъалаҳои муҳим, ки ҷомеаи ҷаҳонӣ ва ҷумҳурии моро низ ба
ташвиш овардааст, терроризм ва ифротгароӣ мебошад. Терроризм ва ифротгароӣ
яке аз зуҳуроти номатлуб дар замони имрӯза ба шумор меравад, зеро зуҳуроти
мазкур боиси ба миён омадани оқибатҳои нохуш - таҳдид ё истифодаи зӯроварӣ,
расонидани зарари вазнин, таҷовуз ба ҳаёти арбоби давлатӣ ё ҷамъиятӣ, бенизомӣ,
тағйири сохти конститутсионӣ дар мамлакат, ғасби ҳокимият ва аз они худ кардани
ваколатҳои он, барангехтани низои миллӣ, иҷтимоӣ ва динӣ мебошад.

  

Асосгузори сулҳу ваҳдати миллӣ - Пешвои миллат, Президент ҷумҳурӣ Эмомалӣ Раҳмон
доир ба ин масъала, ки дарди рӯз мебошад, чунин иброз менамояд: «Имрӯз терроризм ва
экстремизм ҳамчун вабои аср ба амнияти ҷаҳон ва ҳар як сокини сайёра таҳдид карда,
барои башарият хатари на камтар аз силоҳи ядроиро ба миён овардааст».

  

Ходисаҳои нангине, ки дар як қатор кишварҳои Аврупову Америка, аз қабили Белгия,
Франсия, Иёлоти Муттаҳидаи Амрико, Олмон ва дигар кишварҳо рух додаанд, намунаи
исботи фикри болоист. Ифротгароӣ ва тероризм дар давраи кунунӣ дар давлати Сурия
бо ном “Давлати исломӣ” авҷ гирифта буд, ки онро ҳарбиёни Сурияву Русия, Амрико ва
кишварҳои ба он ҳамроҳ қариб ба нестӣ оварда расониданд. Лекин хавфи он аст, ки
қисмате аз терористон фирорӣ шуда, дар дигар мамлакатҳои бесубот, аз ҷумла
Афғонистон, ки ҳамсарҳади Тоҷикистон мебошад, макон гирад.

  

Барои ба ҳадафҳои сиёсӣ расидан аксаран ташкилотҳои экстремистӣ ба эътиқоди динии
шахсон таъсир расонида, шаҳрвандони гуногуни дунёро бовар кунониданӣ мешаванд, ки
сиёсати давлатдорӣ бар зидди ақидаҳои динии онҳост. Имрӯз ба ҳамагон маълум аст, ки
иддае аз дини поки Ислом сӯйи истифода намуда даст бар қатли бузургону тифлони
ноболиғ мезананд, аммо дар асл аз аркон ва моҳияти ин дини пок бохабар нестанд ё
агар бохабар бошанд ҳам онро на ба манфиати дин, ҷомеа ва аҳли он, балки ба
манфиати нопоки хеш истифода мебаранд. Маҳз бо ин роҳу восита мехоҳанд дини
мубини Исломро барои ба ҳадафҳои нопоки худ ноил шудан истифода баранд.

  

Президенти Ҷумҳурии Тоҷикистон дар минбари СММ оид ба покии дини муқаддаси
Ислом суханронӣ намуда, нисбат додани тероризм ва экстремизм (ифротгароӣ) ба ин
дини муқаддасро бо қотеият рад намудаанд.

Қурбони терроризим дар ин ё он минтақа асосан ҷавонон мебошанд. Аз ин рӯ, ҷавононро
мебояд, ки зиракии сиёсиро аз даст надода, сабабу омили шахсони ифротгар ва
гурӯҳҳои террористиро биёмӯзанд ва барои дафъи он кӯшиш кунанд, то сулҳ, ваҳдат ва
амнияти кишвар ҳифз гардад.

  

Ба қадри неъмате чун истиқлолияту давлатдории миллӣ расидан арзишҳои
муқаддастарини давлату давлатдориро дарк намудан ва пос доштани онҳо ин ҳам қарз,
ҳам масъулият ва ҳам шарафу номуси ватандории ҳар фарди бедордил аст.

  

Бинобар ин, мо - шаҳрвандони кишвар, омӯзгорон, мураббиён ва дигар фаъолони
ҷомеаро зарур аст, ки дар маҷрои ҷаҳонишавӣ бо дарки масъулият истиқлолияти худро
натанҳо бо шиору гуфтор ситоишу парастиш, балки бо меҳнати софдилона ва самимӣ
дар ҳама соҳаҳо таҳким бахшем, бепарво ва масъулиятношинос набошем ва барои
таълиму тарбияи наврасон, ҷавонон дар рӯҳияи ватандӯстӣ, худогоҳиву худшиносӣ,
инчунин ҷалби онҳо дар корҳои созандагиву ободкорӣ, ҳифзи дастовардҳои
истиқлолият, таҳким бахшидани ваҳдати миллӣ саҳмгузор бошем.

  

Дӯстмуродов А.

